
使之失所不仁甚矣其卽遣官往同布政司及府縣官加

意撫綏發倉廪給之隨所至居住有捕治者罪之

四月寧王權奏乞賜南昌府附近灌城一鄉上田俾衆子

耕種爲自給之計　上諭户部臣曰古人云王者當食租

衣稅今有歲祿足矣一鄉之田民所衣食不當奪以自養

宜遣人往勘待報處置

五月贈祭交趾死節諸臣○汝南王有勲新安王有熹以

罪免爲庶人○上出酒諭示百官時郎官御史以酣酒相

繼敗故作酒諭○琦汝敬還利表陳暠卒乞守國俟命○

汝敬復諭利訪陳氏後

六月楊士奇退朝閉門謝客而楊榮頗通請謁　上召榮

責之曰卿何不恤外議榮頓首曰臣日侍彤庭與天顏相

接他人欲見而無隙若不啟門以納天下之士兵民休戚

孰得而知　上悅○工部尙書吳中下獄中私以官木磚

瓦作私第故也

七月寧王權遣人進扇且奏求鐡笛　上命工製鐡笛與

之謂左右曰古人謂笛者滌也所以滌邪穢納之于正寧

王之意其在此乎鐡笛雖無當新製與之○靑州府民劉

中等奏永樂中因歲歉流徙至北京棗強縣凡二百餘户

居二十年已成家業今有司追還山東乞就附籍棗強

--

上許之倂飭戒有司

八月壬午　帝第二子生是爲郕王○上以是時秋高馬

肥恐胡虜擾邊欲親歷諸關警飭兵備遂勑諸臣整齊士

馬以俟蹇義夏原吉楊士奇楊榮胡濙王驥施禮吳忠凌

宴和楊溥姚文直等扈從駙馬都尉袁容𨺚平侯張信尙

書張本張瑛郭敦右都御史顧佐等居守丁未車駕發京

師渡潞河駐蹕虹橋九月庚戌朔車駕入薊州官耆朝見

上諭州官曰此漢漁陽郡也昔張堪爲政民有樂不可支

之歌流聞至今爾曹勉之又進其耆老諭曰今歲斯郡獨

豐稔無他虞善訓勵子孫務禮義廉恥之行毋安于溫飽

而自棄也辛亥車駕至石門驛喜峯口守將奏報兀良哈

率萬騎侵邊已入塞下諸將有請益徵兵者　上曰孽虜

無能爲但謂吾邊無備故敢來若知朕在此當驚駭走矣

今惟擒之勿縱也從此出喜峯口路隘且險單騎可行若

候諸將並進恐緩事機朕以鐡騎三千先進出其不意擒

之必矣乙卯車駕出喜峯口夜軍士皆啣枚歛甲韜戈馳

四十里昧爽至寬河距虜營二十里虜望見以爲戍邊之

兵卽悉衆來戰　上命分鐡騎爲兩翼夾擊之　上親射

其前鋒三人殪之兩翼飛矢如雨虜不能進繼而神機銃

疊發虜人馬死者大半餘悉潰走　上以數百騎直前虜

